
Ishvaraproktam Somavaravratamahimavarnanam

ఈశ్వరప్రోక్తం   సోమవారవ్రతమహిమావర్ణనమ్ 

(శివరహస్యాన్తర్గతే  మహాదేవాఖ్యే)
- శివపార్వతీసంవాదే -

పార్వత్యువాచ ।
దేవ దేవ మహాదేవ త్రికాలజ్ఞ  త్రిలోచన  ।
కిం తవ ప్రీతికృచ్ఛమ్భో  వ్రతం  సర్వాఘనాశనమ్ ॥ ౭॥
పుమర్థదాయకం  శర్వ సర్వేషాం కథయస్వ మే ।
తస్యాస్తద్వదనామ్భోజం పీత్వా లోచనషట్పదైః  ॥ ౮॥
ప్రాహ  దేవో విరూపాక్షః ప్రత్యక్షమవదద్వ్రతమ్  ।
శివ ఉవాచ ।
శ‍ృణు పద్మపలాశాక్షి వ్రతం  మే ప్రీతిదాయకమ్  ॥ ౯॥
సాధు సాధు మహాప్రాజ్ఞే  సర్వలోకోపకారకమ్ ।
యన్న కస్యచిదాఖ్యాతం తదద్య కథయామి తే ॥ ౧౦॥
సర్వకామప్రదం  దివ్యం సర్వరోగనివారకమ్ ।
బ్రహ్మవిష్ణ్వాదిభిర్దేవైః     కృతమేతన్మహావ్రతమ్  ॥ ౧౧॥
నరో వా యది వా నారీ ద్విజో వాప్యద్విజోఽపి వా ।
కృత్వా వ్రతమిదం  పుణ్యం మమ లోకం స విన్దతి  ॥ ౧౨॥
సర్వేష్వపి చ మాసేషు ప్రశస్తం   సర్వకామదమ్ ।
గదన్తి నిగమాః సర్వే శిష్టం  సోమవ్రతం  త్వితి ॥ ౧౩॥
సోమవారవ్రతం  దివ్యం ద్విజానామేవ కేవలమ్ ।
నరాణామథ నారీణాం సౌభాగ్యారోగ్యవర్ధనమ్  ॥ ౧౪॥
శ్రావణే  కార్తికే వాపి గృహీతనియమో వ్రతీ  ।
పూజయేన్మాం మహాదేవి సోఽచిరాన్ముక్తిభాగ్భవేత్ ॥ ౧౫॥

ఈశ్వరప్రోక్తం   సోమవారవ్రతమహిమావర్ణనమ్ 

దేవ్యువాచ ।
కథం సోమవ్రతం  కార్యం కో విధిః పూజనం కథమ్ ।
కస్మిన్ కాలే చ కర్తవ్యం సర్వం విస్తరతో వద ॥ ౧౬॥
శివ ఉవాచ ।
శ్రావణేఽస్మిన్  వరే మాసి త్వత్పితుర్మౌలిసంస్థితమ్  ।
కేదారేశమహాలిఙ్గసన్నిధౌ  నియమాద్వ్రతీ ॥ ౧౭॥
సఙ్కల్ప్య వత్సరం వాపి త్రీణి  ద్వాదశ వాఽమ్బికే ।
సఙ్క్ప్య బ్రాహ్మణైః   సార్ధం  వ్రతమేతత్సమాచరేత్  ॥ ౧౮॥
అస్య కేదారనాథస్య శ్రావణే  సోమవాసరే ।
పూజా కార్య విశేషేణ శామ్భవైర్వివిధైః   శుభైః  ॥ ౧౯॥
సోమవారవ్రతం  కార్యం ప్రయత్నేన  యథావిధి ।
బ్రాహ్మణైరేవ   నియమాదాజన్మాన్తం మహేశ్వరి ॥ ౨౦॥
యత్నాదుపోషణం కార్యమన్యథా నిశి భోజనమ్ ।
ఉపవాసీ పూజయేన్మాం రాత్రౌ యామచతుష్టయమ్  ॥ ౨౧॥
పరేద్యుర్మాం సమభ్యర్చ్య నివేద్యాశీత భావతః ।
సర్వేష్వపి చ మాసేషు సోమవారః ప్రశస్యతే  ॥ ౨౨॥
కృష్ణపక్షే  విశేషేణ తస్య నోద్యాపనం శివే ।
నక్తభుగ్యది భక్తః స్యాత్క్షారవర్జాన్నభుగ్భవేత్   ॥ ౨౩॥
యన్నివేదితమీశాయ తదశ్నీయాద్యథావిధి ।
మధుమాంసం వర్జీత  నక్తాశీ సర్వదా శివే ॥ ౨౪॥
వత్సరే వత్సరాన్తే వా ద్వాదశాబ్దే త్రిహాయనే  ।
నక్తాశనోద్యమం కుర్యాదుపవాసీ న సఞ్జ్వరేత్  ॥ ౨౫॥
అన్యేష్వపి మహాదేవి శివక్షేత్రేష్వథారభేత్  ।
అయుక్తే నియతం నిత్యం భక్తో నక్తాశనో భవేత్ ॥ ౨౬॥
సోమవారేషు వా దేవి భూతాయామష్టమీషు  వా ।
పర్వస్వపి విశేషేణ సోఽమాస్వపి చ శఙ్కరి ॥ ౨౭॥
శామ్భవో నన్దినం  నక్తం  తత్ర సమ్పూజ్య హవ్యభుక్ ।

కార్తికే ప్రారభేద్వాపి  అరుణాచలసన్నిధౌ ॥ ౨౮॥
సోమవారవ్రతం  దేవి సఙ్కల్ప్యైవ  హి పూర్వవత్ ।
ఈశ్వర ఉవాచ ।
అత్రేతిహాసం  వక్ష్యామి శ‍ృణి శైలసుతేఽనఘే  ॥ ౨౯॥
చాక్షుషస్యాన్తరే దేవి దక్షో మేధాయ దీక్షితః ।
సర్వైః  సురాసురైర్దేవి   బ్రహ్మవిష్ణ్వాదిభిర్ద్విజైః     ॥ ౩౦॥
మామనాదృత్య త్వాం చాపి యజ్ఞం  కర్తుం ప్రచక్రమే   ।
సురాద్యా వీరభద్రేణ  శిక్షితా దీక్షితోఽపి హి ॥ ౩౧॥
చన్ద్రోఽమృతమయశ్చాయం  నిష్పిష్టః  కరపఙ్కజైః  ।
సోమో హీనామృతో గౌరి రోహిణ్యామాయజత్తదా ॥ ౩౨॥
కేదారే సోమనాథాఖ్యం లిఙ్గం  సంస్థాప్య  పూజయన్ ।
స పునర్దక్షశాపేన  పీడితో మామనూనువత్ ॥ ౩౩॥
బలీవర్దమావర్ధయన్మార్దవేన  
క్రుధా  త్రైపురం  నిర్దహన్నర్ద  తే యః ।
ఇనాక్ష్ణైవ హార్దం  తమోనాశయన్ లోక-
జాలం సశోకం పునీతే మహేశః ॥ ౩౪॥
తతస్తుష్టోఽస్మ్యహం  దేవి తస్య స్తుత్యా చ భక్తితః ।
సోమవారవ్రతస్యాస్య  ప్రభావేణ  గిరీన్ద్రజే  ॥ ౩౫॥
తేనోక్తం యది తుష్టోఽసి  తిష్ఠాత్రస్థో   నిరన్తరమ్ ।
యావచ్చన్ద్రశ్చ  సూర్యశ్చ యావత్తిష్ఠతి  మేదినీ ॥ ౩౬॥
తావన్మే స్థాపితే  లిఙ్గే ఉమయా సహ తిష్ఠ భోః ।
రోహిణ్యాశ్చ పతిశ్చైవం  ప్రార్థయిత్వా   చ మాం శివే ॥ ౩౭॥
తతః శుద్ధశరీరోఽసౌ  గగనస్థో విరాజతే ।
మమోత్తమాఙ్గే దేవిశి స్థానం  దత్తం విశేషతః ॥ ౩౮॥
దేవాన్ ప్రీణాతి  సద్యోఽపి సోమధర్మప్రదానతః  ।
ప్రథమాం  పిబతే వహ్ని ద్వితీయాం భాస్కరః శివే ॥ ౩౯॥
తృతీయామథ దేవేన్ద్రశ్చతుర్థీ  మరుతోఽఖిలాః ।

వసవః పఞ్చమీం తస్య కలాం షష్ఠీం  తు వాసవః ॥ ౪౦॥
ఆదిత్యాః సప్తమీం దేవి రుద్రాస్తస్యాష్టమీం    కలామ్ ।
నవమీం ఋభవో దేవి దశమీం యక్షగుహ్యకాః ॥ ౪౧॥
ఏకాదశీ శివే సాధ్యా ద్వాదశీం విష్ణురేవ  హి ।
బ్రహ్మా  త్రయోదశీం  తస్య నిరృతిస్తు చతుర్దశీమ్  ॥ ౪౨॥
అమావాస్యాసు పితరః కలాం తస్య పిబన్తి హి ।
సోమోఽమృతమయో దేవి దేవానాం భోజనం శశీ ॥ ౪౩॥
కలాభిః పోషయన్ దేవాన్ ఓషధీనాం గణం శివే ।
సోమవల్లీషు  నితరాం యజ్ఞార్థం   సోమ ఆహితః ॥ ౪౪॥
సోమేనాదిత్యబలినః సోమేన పృథివీ మహీ ।
సర్వేషామథ ఋక్షాణాం మధ్యే వై సోమ ఆస్థితః  ॥ ౪౫॥
ఇత్యేషా బహ్వృచానాం హి శ్రుతిరాహ  మహేశ్వరి ।
సర్వేషాం జనితా సోమ శక్రవిష్ణ్వనిలాత్మనామ్   ॥ ౪౬॥
తస్మాత్తదావిష్టతయా  సోమవల్లీభిరేవ  హి ।
ప్రవర్ధయన్తి   యజ్ఞాంశ్చ  సౌమ్యా యే బ్రాహ్మణాః  శివే ॥ ౪౭॥
తస్మాద్యజ్ఞేషు  సర్వేషు అగ్నీషోమః పశుః స్మృతః ।
తస్మాద్వ్రతమిదం దేవి సోమవారం మమేష్టదమ్  ॥ ౪౯॥
॥ ఇతి శివరహస్యాన్తర్గతే  ఈశ్వరప్రోక్తం   సోమవారవ్రతమహిమావర్ణనం   సమ్పూర్ణమ్  ॥
- ॥ శ్రీశివరహస్యమ్  । మహాదేవాఖ్యః ఏకాదశమాంశః । అధ్యాయః ౨౮
సోమవారవ్రతమహిమా  । ౭-౪౯॥

- .. shrIshivarahasyam . mahAdevAkhyaH ekAdashamAMshaH . adhyAyaH 28

somavAravratamahimA . 7-49..

Notes:

Śiva శివ describes to Pārvatī పార్వతీ about worshiping Him and observing Vrata వ్రత
on Somavāra-sసోమవారాః - especially those of Śrāvaṇaశ్రావణ  and Kārtikaకార్తిక māsa

మాస.

He outlines the Somakalā-sసోమకలాః wrt the tithi-s తిథి, that form the nourishment of

the Deva-s దేవాః.
Selected ślokas are presented on this page.

